
Filmiliortarneq pillugu Inatsisartut inatsisissaannik Naalakkersuisut 

saqqummiussinissamik peqquneqarnissaannik Inatsisartut aalajangiiffigisassaattut 

siunnersuut. Inatsisissatut siunnersuut kingusinnerpaamik UKA2024-mi Inatsisartunut 

saqqummiunneqassaaq. 

 

Inatsisartunut ilaasortaq Peter Olsen, Inuit Ataqatigiinnit saqqummiunneqartoq 

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Emanuel Nûko, Naleraq, siulittaasup tullia 

Inatsisartunut ilaasortaq Dines Mikaelsen, Siumut 

Inatsisartunut ilaasortaq Mariia Simonsen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

 

UKA2023-mi ulloq 17. oktober 2023 siullermeerinninnerup kingorna ataatsimiititaliap 

siunnersuut misissorpaa. 

 

 

Siunnersuutip imarisaa siunertaalu 

Filmiliortarneq pillugu Inatsisartut inatsisissaannik Naalakkersuisut saqqummiussinissamik 

peqquneqarnissaat siunnersuuteqartup aalajangiiffigisassatut siunnersuummi  matumani 

kissaatigaa. Siunnersuuteqartup kissaatigaa inatsit nunatsinni filmiliortarnermut tunngatillugu 

aalajangersakkanik isumalioqatigiissitamillu imaqassasoq. Nunatsinni nunarsuullu sinnerani 

filmiliortarnerup ineriartornerani filmiliortarnermut inatsiseqalernissamut piffissanngortoq 

siunnersuuteqartup ilaatigut siunnersuummini tunngavilersuutigaa. Naalakkersuisut 

saqqummersitaat ”kalaallit filmiliornermik suliassaqarfiat qanoq nukittorsarneqarsinnaanersoq 

pillugu innersuussutit”1, siunnersuuteqartumit innersuussutigineqarpoq,  tassani 

                                                 
1 imm75_upa22_UPA2022 filmiliornermik suliassaqarfik qanoq nukittorsarneqarsinnaanersoq pillugu 

innersuussutit pillugit nassuiaat (ina.gl) 

https://ina.gl/media/yt4jh2uv/pkt75_fm22_redegoerelse-til-fm-2023-anbefalinger-til-hvordan-filmproduktion-kan-styrkes_dk.pdf
https://ina.gl/media/yt4jh2uv/pkt75_fm22_redegoerelse-til-fm-2023-anbefalinger-til-hvordan-filmproduktion-kan-styrkes_dk.pdf

suleqatigiissitaq filmiliornermut inatsit pillugu nassuiaammi innersuussuteqassalluni. 

Suleqatigiissitap innersuussutai malillugit filmiliortarnermut suliassaqarfiup iluani politikki 

piumaneqartoq inatsisip sinaakkusersussavaa. 

 

Siunnersuutip Inatsisartuni siullermeerneqarnera 

Siullermeerinninnermi siunnersuut partiinit tamanit taperserneqarpoq. Siunnersuut partiit 

akornannit taperserneqarluartoq siunnersuummik siullermeerinninnermi malunnarpoq. 

Isumaqatigiissutigineqarpoq kalaallit filmiliortarnerata ineriartornera nukittorsarniarlugu 

Inatsisartut inatsisaat pisariaqartinneqartoq. Ilutigisaanillu erseqqissaassutigineqarluni inatsit 

ataatsimoornermik pilersitseqataassasoq kalaallillu kinaassutsiminnik misigisimanerannik 

nukittorsaataassasoq. Taanna pillugu ima oqaaseqaateqartoqarpoq inatsisissatut siunnersuut 

aqqutigalugu tassungalu aningaasaliissutit aqqutigalugit filmiliortarnermut tapersersuineq 

annertusarneqassasoq.  

Siunnersuutip ilusiligaanera siullermeerinninnermi sammineqarluartut ilagaat, tassa nunanit 

allaneersut Kalaallit Nunaanni filmiliortarnerannik qanoq annertusaasoqarsinnaanersoq, 

kisiannili aamma piumasaqaatit suussanersut, soorlu akiliutit, siunnersuummut 

ilanngunneqarsinnaanersut. Sooq nunanit allamiut filmilioraangamik ullumikkut aamma 

nunatsinnut isertitaqassutaasarnersut oqaaseqaateqarfigineqarluni.  

 

Inatsisip ilusilersorneqarnissaanut isumassarsiornermi nunat allat qiviarneqarsinnaasut ilaatigut 

oqaaseqaateqarfigineqarpoq. Tassunga ilanngullugu erseqqissarneqarpoq isumassarsiorneq 

Islandimi periuserineqartumi nassaarineqarsinnaasoq, tassani eqqumiitsuliortup akileraarutinut 

akiliutaasimasup affai tigusinnaagai.   

 

Sassartitsinerit 

FILM.GL (Kalaallit Nunaanni filmiliortartut peqatigiiffiat) ataatsimiititaliamut sassartitsivoq. 

Kalaallit Nunaanni filmiliortarnermut massakkut inatsisit atuuttut sunniutai pillugit 

filmiliortartullu sulinerminni atukkaminnik nukittorsaasoqassappat nunatsinnilu 

filmiliornermi pitsaassutsip qaffanneqarnissaanut suut piumasaqaatit pisariaqartinneqarnersut 

peqatigiiffimmit ataatsimiititaliamut paasissutissiissutigineqarput. Filmiliortarnermut 

inatsimmik suliaqarnermi sukat sisamat ilanngunneqartariaqartut, soorlu filmiliornermut 

aningaasaateqarfik, suliffeqarfik, aningaasanik utertitsineq TV-kkullu takutitsineq. FILM.Gl-

imit oqaatigineqarpoq sukat taakkua Kalaallit Nunaanni filmiliortartut 

siunnerfeqarnerulernissaannik, Kalaallit Nunaanni filmiliornermut aningaasanik 

atorneqartussanngortitsinermik, nunani allamiut nunatsinni filmiliornissamik 

kajungilersinneqarnerannik, nunani allanit aningaasaliinissamut 

soqutiginnilersitsisoqarneranik tv-kkullu isiginnaagassaqartitsinissamik 

isumaqatigiissuteqartoqarneratigut nunatsinni ataatsimoornermik misigilersitsisinnaassasut 

ilaatigut oqaatigineqarpoq.  

Ataatsimiititaliap siunnersuummik suliarinninnera   

Siunnersuutip siullermeerneqarnerani inersuarmi taperserneqarluartoq ataatsimiititaliamit 

maluginiarneqarpoq. Siunnersuuteqartoq assigalugu ataatsimiititaliamit pingaartinneqarpoq 

kalaallit filmiliortarnerisa ineriartornerannik filmiliortarnermut inatsit nukittorsaataassasoq. 

Ilutigisaanillu ataatsimiititaliamit maluginiarneqarpoq isumalioqatigiissitamik 

pilersitsisinnaanissaq siullermeerinninnermi eqqartorneqartoq. Isumalioqatigiissitamik 

pilersitsisoqassappat ataatsimiititaliamit pingaarutilittut isiginiarneqassaaq, taamaaliornermi 

filmiliortarnerup nukittorsarneqarnissaanut iluaqutaasinnaammat. 

 

Siunnersuutip aningaasatigut kingunerisassai   

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

Siunnersuutip piviusunngortinneqarnerani aningaasatigut kingunerisassai siunnersuummi 

matumani allaqqasuni naapertuuttut ataatsimiititaliamit maluginiarneqarpoq, 

naatsorsuutigineqartorlu inatsimmik suliaqarneq atorfillip ataatsip ukiumut sulineranik 

naleqassasoq, tamanna 500.000. kr.-ulluni.   

 

 

Ataatsimiititaliap inassuteqaatai  

•  Ataatsimiititaliap isumaqatigiittup siunnersuut akuerineqassasoq inassutigaat 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

Najaaraq Møller 

Siulittaasoq 

 

 

 

 

 

 

 

 

 

Emanuel Nûko 

Siulittaasup tullia 

 

 

 

Dines Mikaelsen 

   

 

 

 

 

 

 

Mariia Simonsen 

 

 

 

 

 

 

 

Eqaluk Høegh 

 

 

 

 

 

 

 

 

 

 

 

 

 

 

 


